
                                    október

Námskeið í sauðfjársæðingum

Minnum á áður auglýst námskeið í sauðfjársæðingum sem haldið verður að Hesti í Borgarfirði fimmtudaginn 2. desember nk. Nú þegar hafa allmargir skráð sig til þátttöku en þó eru einhver pláss laus. Á síðustu árum hefur færst mjög í vöxt að menn sæði sínar ær sjálfir og hefur það í flestum tilfellum komið vel út. Við hvetjum sauðfjárbændur til að afla sér þessarar þekkingar. Gott er í slíkum tilfellum að menn eigi sjálfir öll sín tæki og tól, þar með talda hitabrúsa sem þeir hafa þá fyrir sig í fjárhúsunum þó brúsar frá sæðingastöðinni séu í einhverjum tilfellum nýttir til flutninga á sæði á svæðin. Áríðandi er að þeir sem hyggjast sækja námskeiðið skrái sig sem fyrst á skrifstofu BV.

Sauðfjárbændur – Dómablöð

Áríðandi er að þeir sem dæmt hefur verið hjá og ætluðu sér að færa dóma inn í fjárvís eða fylla inná dómablöð sendi niðurstöður til Búnaðarsamtakanna sem fyrst. Á næstu vikum verða niðurstöður um afkvæmi sæðingarhrúta að liggja fyrir þannig að sem mestar upplýsingar liggi fyrir við útgáfu hrútaskrár sæðingastöðvanna.  

Fræðslufundur um fóðrun mjólkurkúa fyrir, um og eftir burð

Búnaðarsamtök Vesturlands í samstarfi við Bændasamtök Íslands boða til fræðslufundar um fóðrun mjólkurkúa fyrir, um og eftir burð. Fjallað verður um hefðbundin og ný fræði í þessu sambandi.  Framsögumenn verða Gunnar Guðmundsson BÍ og Laufey Bjarnadóttir BV. Fundurinn verður á Hvanneyri 3. nóvember kl. 13. Fjarfundur á Ísafirði ef áhugi er fyrir hendi. Boðið verður upp á áætlanagerð í framhaldinu sem lið í verkefninu Markmiðstengdar búrekstraráætlanir - Betri Bú.  Látið vita um þáttöku ef kostur er.
Sauðfjárbændur - fræðslufundur

Nú þegar framleiðsla þessa árs er mest öll komin á áfangastað hjá afurðastöðvunum er tímabært að fara að huga að því hvernig framleiðslugeta búsins verði sem best nýtt á næsta ári. Frjósemi ánna hefur mjög mikil áhrif á afkomu búsins og því er mikilvægt að haga meðferð og fóðrun ánna að hausti þannig að þær nái að nýta eðlislæga frjósemi sína þegar að fengitíma kemur.

Búnaðarsamtök Vesturlands standa fyrir fræðslufundi um haustmeðferð sauðfjár miðvikudaginn 10. nóvember kl 13:00. Fundurinn verður haldinn í húsakynnum BV á Hvanneyri og jafnframt verður boðið upp á fjarfund á Ísafirði ef áhugi er fyrir hendi. Framsögumenn verða Árni Brynjar Bragason LBH, Hallfríður Ósk Ólafsdóttir og Lárus G. Birgisson.

Fundurinn er öllum opinn en stefnt er á að fylgja honum eftir með heimsóknum og áætlanagerð fyrir þá sem eru þátttakendur í verkefninu Markmiðstengdum búrekstraráætlunum og þess óska. Vinsamlega látið vita um þátttöku fyrir föstudaginn 5. nóvember. 

Niðurstöður heysýna

Bændur eru orðnir nokkuð langeygir eftir niðurstöðum heysýna sem þeir hafa sent inn í haust, en gefinn hefur verið út 4. vikna afgreiðslufrestur á niðurstöðum sýnanna. Samkvæmt upplýsingum frá LBH og RALA verða nánast öll heysýni send út í næstu viku, það er þau heysýni sem hafa borist rannsóknastofu LBH fyrir a.m.k. mánuði síðan. Þetta er með einhverjum undantekningum þar sem þarf að endurtaka mælingar nokkurra sýna. Helstu skýringar á þessum töfum eru að mikið magn af heysýnum komu inn á stuttum tíma sem hafa reynt verulega á afköst rannsóknastofanna.  LBH og RALA munu fara yfir vinnuferilinn varðandi efnagreiningu heysýnanna nú í haust.

Holdastigun mjólkurkúa

Holdastigun er mikilvægt hjálpartæki í daglegum ferli mjólkurframleiðslunnar þar sem fæst samanburður á holdafari milli hópa kúa á mismunandi staði í mjaltaskeiðinu og með regluglegri holdastigun fæst yfirlit yfir ástand mjólkurkúnna, sérstaklega með tilliti til nýtni fóðursins, heilsufars, frjósemi og getu þeirra til mjólkurframleiðslu. Með því að fylgjast með holdastigun kúnna má gera sér í hugarlund hve mikla orku vantar í fóðrið. Holdastigun er þannig aðferð til að meta magn fituforða undir húð lifandi gripa og orkuforða þeirra. Holdastigunarkvarðar eru tilraun til að ná samræmi í holdmati þannig að samanburður milli einstaklinga verði mögulegur. 

Holdastigun mjólkurkúa hefur undanfarið fengið aukið vægi í framleiðslustjórnun í mjólkurframleiðslunni. Mikilvægt er að halda uppi nyt og heilsufari mjólkurkúnna.  Séu kýr ekki í nægilegum holdum um burð hafa þær minni forða til að mjólka af sér og verður því hætt við ýmsum efnaskiptasjúkdómum. Þá eru kýr sem eru offeitar við burð með takmarkað vambarrými (vegna iðrafitu) til að ná að innbyrða allt það gróffóður/kjarnfóður sem þær þyrftu á að halda til að uppfylla fóðurþarfir sínar eftir burðinn. Þetta hefur oft þær afleiðingar að þessum feitu kúm er hættara við súrdoða og öðrum efnaskipasjúkdómum en þeim sem eru í “réttum” holdum við burðinn.  Þetta getur einnig haft áhrif á frjósemi kúnna, þær beiði ekki eða sjáist ekki beiða.

Til stendur að halda námskeið í holdastigun mjólkurkúa. Hægt verður að staðsetja námskeiðið nánast eftir óskum þáttakenda þ.e. hvaðan flestar skráningarnar eru. T.d. geta búnaðarfélög tekið sig saman um að safna saman á námskeið og semja við einhvern bóndann um að fara í fjós og holdastiga kýrnar þar.

Frumkvöðlasmiðja

Í nóvember stendur til að halda “Frumkvöðalasmiðju” að Laugum í Sælingsdal, Dalasýslu. Hér er um að ræða námskeið fyrir fólk með viðskiptahugmyndir og/eða fólk sem langar til að vinna með skemmtilegum hópi fólks við leit að áhugaverðri viðskiptahugmynd og mati á arðsemi hennar. 

Námskeiðið verður dagana 6., 13., 20. og 27. nóvember kl. 10:00–16:00. Framleiðnisjóður niðurgreiðir þátttöku ábúenda á lögbýlum. Upplýsingagjöf og skráning á námskeiðið er í síma 
563-0367 en einnig er hægt að senda tölvupóst á aj@bondi.is 

Hér er um að ræða áhugvert tilraunaverkefni en aðstandendur þess eru: Búnaðarsamtök Vesturlands, Búnaðarsamband V-Húnavatnssýslu, Sóknarfæri til sveita, Framleiðnisjóður og Frumkvöðlafræðslan. 

Nánari upplýsingar um námskeiðið má sjá á heimasíðu BV, www.buvest.is.

Sveitateiti 2004

Mikil stemning er fyrir sveitateitinu sem haldið verður á Hótel Borgarnesi laugardaginn 30. október. Þátttaka virðist ætla að verða mjög góð og margir hafa hringt til að kaupa miða í forsölu. Við hvetjum alla til að panta miða sem fyrst á skrifstofu BV í s. 437-1215 eða senda póst á heh@bondi.is eða gsig@bondi.is fyrir 26.október nk. Gerum okkur glaðan dag og mætum á sveitateiti (
Hrútakostur Sauðfjársæðingastöðvar Vesturlands 

veturinn 2004/2005

Eins og áður hefur verið kynnt verður Sauðfjársæðingastöð Vesturlands starfrækt í vetur og árlega héðan í frá þar sem starfsemi stöðvarinnar á Norðurlandi hefur verið hætt. Hrútaskrá verður gefin út síðar í haust. Eftirtaldir hrútar verða á Sauðfjársæðingastöð Vesturlands í vetur:

Hyrndir.

· Túli 98-858 frá Leirhöfn á Sléttu.

· Abel 00-890 frá Ósabakka á Skeiðum.

· Dreitill 00-891 frá Oddgeirshólum, Hraungerðishr.

· Spakur 00-909 frá Arnarvatni, Mývatnssveit.

· Otur 00-910 frá Leirhöfn á Sléttu.

· Snúður 00-911 frá Geirmundarstöðum á Skarðsströnd.

· Úði 00-912 frá Sveinungsvík í Þistilfirði.

· Hylur 01-883 frá Hesti, Borgarfirði.

· Gári 02-904 frá Hesti, Borgarfirði.

· Roði 00-921 frá Sveinungsvík í Þistilfirði en fenginn frá Sauðanesi á Langanesi. Roði er tvílembingsbróðir Leka 00-880, (Roði er nýr á stöð).

· Eldar 01-922 frá Hríshóli í Eyjafjarðarsveit, F. Leiri 00-645, M. Ófríð 00-768. (Eldar er nýr á stöð)

· Lómur 02-923 frá Sveinungsvík í Þistilfirði, F. Lóði 00-871, M. 00-016 er dóttir Túla 98-858. (Lómur er nýr á stöð)

· Kuldi 03-924 frá Hesti í Borgarfirði, F. Frosti 02-913, M. 00-854 er dóttir Klaufa 99-067 á Hesti og því hálfsystir Lóða 00-871 og sonardóttir Sekks 97-836. (Kuldi er nýr á stöð).

Kollóttir.

· Partur 99-914 frá Steinadal, Broddaneshr.

· Snær 00-915 frá Ásgarði, Dalabyggð.

· Þokki 01-878 frá Hjarðarfelli, Snæfellsnesi

· Sólon 01-899 frá Kambi, Reykhólasveit.

· Aladín 00-917 frá Fremri-Gufudal í Gufudalssveit, F. Gormur 99-513 frá Djúpadal, M. 92-150 er dóttir Brodda 85-892. Aladín er svartbotnuflekkóttur og nýr á stöð.

· Hnokki 00-918 frá Melum I í Árneshreppi, F. Stúfur 97-854, M. Tanja 98-289. (Hnokki er nýr á stöð)

· Erpur 01-919 frá Heydalsá I í Kirkjubólshr. á Ströndum. F. Óri 98-564, Erpur er því samfeðra Arfa 99-873. M. 97-286 er dóttir Þyrils 94-399 og því hálfsystir Dals 97-838 og Klængs 97-839. (Erpur er nýr á stöð).

· Kóngur 02-920 frá Smáhömrum í Kirkjubólshr. á Ströndum. F. Kostur 98-895, M. 98-042. (Kóngur er nýr á stöð)

Forystuhrútur.

· Leifur 02-900 frá Leifsstöðum.

